Монгол Улсын Их Хурлын 2008 оны намрын ээлжит чуулганы Төрийн байгуулалтын байнгын хорооны 12 дугаар сарын 16-ны өдөр /Мягмар гараг/-ийн хуралдаан 10 цаг 05 минутад Төрийн ордны “А” танхимд эхлэв.


УИХ-ын гишүүн Д.Дондог ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 10 гишүүн ирж, 55.5 хувийн ирцтэй байв. Үүнд:


Чөлөөтэй: Ө.Энхтүвшин, Су.Батболд, Д.Одхүү, Д.Очирбат, С.Оюун, Ж.Сүхбаатар 
Тасалсан: Ц.Батбаяр, Д.Загджав
Нэг.УИХ-ын тогтоол, тогтоолын хавсралтаар баталсан Тамгын газрын дүрмийн зарим заалтыг хүчингүй болсонд тооцох тухай УИХ-ын тогтоолын төсөл /анхны хэлэлцүүлэг/ 
Хэлэлцэж буй асуудалтай холбогдуулан УИХ-ын Тамгын газрын зөвлөх Д.Одсүрэн, Төрийн байгуулалтын байнгын хорооны референт Г.Чагнаадорж нар байлцав.

Уг тогтоолын төсөлтэй холбогдуулан УИХ-ын гишүүн Р.Раш, Н.Энхболд нар санал хэлэв.

Д.Дондог:-УИХ-ын тогтоол, тогтоолын хавсралтаар баталсан Тамгын газрын дүрмийн зарим заалтыг хүчингүй болсонд тооцох тухай УИХ-ын тогтоолын төслийн анхны хэлэлцүүлгийг УИХ-ын чуулганы нэгдсэн хуралдаанд оруулъя гэсэн саналыг дэмжиж байгаа гишүүд гараа өргөнө үү. 

Зөвшөөрсөн

6

Татгалзсан

4

Бүгд


10

Гишүүдийн олонхийн саналаар дэмжигдлээ.
УИХ-ын гишүүн Н.Энхболд тогтоолын төслийг анхны хэлэлцүүлгээр батлуулах горимын санал гаргав.

УИХ-ын гишүүн Н.Энхболдын гаргасан, тогтоолын төслийг анхны хэлэлцүүлгээр батлуулах горимын саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.
УИХ-ын гишүүн Н.Энхболд, Р.Раш, Г.Баярсайхан нар санал хэлж, дахин босоо саналаар санал хураалт явуулав.

Гишүүдийн олонхийн саналаар дэмжигдлээ.

УИХ-ын тогтоолын төслийг УИХ-ын гишүүд санал нэгтэй батлаагүй тул анхны хэлэлцүүлгээр батлах боломжгүй болж, эцсийн хэлэлцүүлгийг УИХ-ын чуулганы нэгдсэн хуралдаанд оруулахаар болов.

Байнгын хорооноос гарах санал, дүгнэлтийг УИХ-ын гишүүн Ж.Батсуурь УИХ-ын чуулганы нэгдсэн хуралдаанд танилцуулахаар тогтов. 
Хуралдаан 10 цаг 25 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2008 ОНЫ НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 12 ДУГААР 

САРЫН 16-НЫ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ
Д.Дондог:-Гишүүдийн өдрийн амгаланг айлтгая. Лүндээжанцан дарга байгаа, Раш гишүүн орж ирнэ. Ирц болох нь ээ. Хэлэлцэх асуудал танилцуулъя.

Нэгдүгээрт, Тогтоол, тогтоолын заалт хүчингүй болсонд тооцох тухай УИХ-ын тогтоолын төслийн анхны хэлэлцүүлэгт бэлтгэх асуудлыг хэлэлцье гэсэн саналтай байна. Анхны хэлэлцүүлэг.

Хэлэлцэх асуудалтай холбоотой саналтай гишүүн байна уу? алга байна. За батлая гэж байгаа гишүүд гараа өргөе.

Төслийн талаар үг хэлж, санал гаргахгишүүн байна уу? Асуулттай гишүүн байна уу? алга байна.

Бичгээр гаргасан санал одоогоор бидэн дээр ирсэн юм алга байна. Одоо төслийг нэгдсэн хуралдаанаар анхны хэлэлцүүлэгт оруулах…
Гишүүдэд тогтоолын төслийг танилцуулъя. Энэ дээр найруулгын чанартай зүйл байгаа.

Тогтоол, тогтоолын хавсралтаар батлагдсан Тамгын газрын дүрмийн заалт хүчингүй болсонд тооцох тухай. Монгол Улсын Их Хурлын тухай хуулийн 43-р зүйлийн 43.1 дэх хэсгийг үндэслэн УИХ-аас тогтоох нь:

1.УИХ-ын Тамгын газрын зохион байгуулалтын бүтэц шинэчлэгдсэнтэй холбогдуулан УИХ-ын 2003 оны 37 дугаар тогтоол, 2006 оны 62-р  тогтоолын хавсралтаар батлагдсан Тамгын газрын дүрмийн 5.1 дэх заалтыг тус тус хүчингүй болсонд тооцсугай.

Энэ тогтоолыг батлагдсан өдрөөс буюу 2008 оны 12-р сарын …-ны өдрөөс эхлэн дагаж мөрдөнө гэсэн ийм найруулгатай тогтоолын төсөл байна. За тогтоолын өсөлтэй холбогдуулаад асуулттай гишүүн байна уу? саналтай гишүүн байна уу? Раш гишүүн.

Р.Раш:-Хүчингүй боллоо гэдгээ дахиад нэг хэлээдэхээч.

Д.Дондог:-УИХ-ын Тамгын газрын зохион байгуулалтын бүтэц шинэчлэгдсэнтэй холбогдуулан УИХ-ын 2003 оны 37 дугаар тогтоол, 2006 оны 62-р тогтоолын хавсралтаар батлагдсан Тамгын газрын дүрмийн 5.1 дэх заалтыг тус тус хүчингүй болсонд тооцсугай.

Р.Раш:-Тэр нь юу байгаа билээ?

Д.Дондог:-Судалгаа, шинжилгээний төв гээд манай Тамгын газрын гадна талд байсан шүү дээ. Эртээд бид нар хэлэлцэх эсэхийг нь ярихдаа Тамгын газрынхаа бүтцэд оруулж ирье гэж ярьсан байгаа. Тэгэхээр зэрэг тэрэн дээр судалгаа, шинжилгээний төвтэй харьцаж ажиллана гэсэн нэг тийм заалт байгаа юм. 5.1 дээр нь. Тэр харьцах тухай асуудал нь өөрийнх нь бүтцэд ороод ирж байгаа учраас харьцах тухай асуудал үндсэндээ байхгүй болчихож байгаа гэсэн үг. Энэ л хасч байгаа юм.Хүчингүй болгочихъё гэж байгаа юм, тэр заалтаа. 

Нэгэнт өөрийнх нь бүтцэд ороод ирж байгаа учраас харьцана гэсэн ойлголт байхгүй болчихно гэсэн үг.

Өөр асуулт, саналтай гишүүн? Энхболд гишүүн.

Н.Энхболд:-УИХ-ын даргын захирамжаар бүтэц зохион байгуулалтанд өөрчлөлт хийгээд энэ судалгааны төвийн асуудлыг дотроо оруулж ирээд, илүү их УИХ-ын гишүүдэд УИХ-ын үйл ажиллагаанд тустай үр дүнтэй ажиллуулах нөхцөл бололцоог нь хангаж байгаа ийм асуудал байгаа юм. Түргэн хийх хэрэгтэй байгаа юм. Яагаад гэвэл захирамж гаргаад зохион байгуулалтын зарим арга хэмжээнүүд авагдаад эхэлсэн. Энэ байдлыг нь харгалзаж үзээд энэ чинь анхны хэлэлцүүлгээр баталчих нь зүйтэй байхаа гэсэн ийм саналтай байна. Тэгэхгүй бол бас тэртээ тэргүй шийдсэн юмыг дахиж нэг долоо хоног хүлээлгээд яахав дээ.

Р.Раш:-Энийг захирамж гаргаад шуурхайлж батлах гэж байгаа юм байна л даа. Ер нь Тамгын газрын дотор, тэгээд бүтцэд нь ороод, тэгээд өдөр тутмын шуурхай ажилд ингээд адилхан чи тэг, ингэ тэг гэдэг ийм байдлаар хандана гэх юм бол би утгагүй асуудал болно гэж ингэж ойлгож байна. Нэгэнт л судалгаа, шинжилгээний төв гэж ярьж байгаа, тэгээд тэр нь бидний энэ боловсруулж байгаа хуулиудын цаадах шинжлэх ухааны үндэслэл яг мөн чанар гаргах гэж байгаа хуулийн маань тэрнийг л судалж гаргаж ирж, ийм хууль өнөөдөр монголын нийгэмд зайлшгүй гарч ирж, УИХ-аар батлагдаж, тэгээд мөрдөгдөх хэрэгтэй байна гэсэн тэр л үндэслэлийг гаргаж ирэх гэж байгаа эд шүү дээ. Би тэгж л ойлгож яваа.

Түүнээс биш зүгээр харьцах харьцаа гэдэг юмыг нь бид нар алга болгоод тэгээд Тамгын газрын даргад шууд дуудагдаад ингээд явах юм бол би буруу гэж бодож байна.

Д.Дондог:-Өөр саналтай гишүүн байхгүй байгаа. Ингээд санал хураалт явуулъя. Гишүүд бодож байгаад саналаа өгөөрэй.

Тогтоол, тогтоолын заалт хүчингүй болсонд тооцох тухай УИХ-ын тогтоолын төслийн анхны хэлэлцүүлгийг хийхийг дэмжье гэсэн томъёоллоор санал хураалт явуулж байна. Дэмжиж байгаа гишүүд гараа өргөнө үү. 10-аас 6. Олонхи болсон байна.

Сая горимын санал гарсан. Анхны хэлэлцүүлгээр батлах горимын санал гаргаж байна. Дэгийн дагуу бол болно. Дахиад санал хураалт явуулъя. Байнгын хорооны хуралдаанд оролцсон гишүүд төслийн анхны хэлэлцүүлгээр батлах боломжтой гэсэн л бол анхны хэлэлцүүлгээр батлахыг дэмжиж байгаа гишүүд гараа өргөе. 10-аас 6. 

Энэ болохгүй байна гэсэн үг. Сая хүнтэй уулзана гээд нэг гишүүн гараад явсан байгаа, санал дэмжиж байна гэсэн. 

Эртээд бид нар хэлэлцэх эсэхийг нь яриад юу гэдэг юм намын бүлгүүд дээр яриад за зү болцгоосон байгаа. Хэлэлцэх эсэх дээр яриад гадна талд байгаа байгууллагаа дотроо оруулж бүтцийн хувьд нэг болъё гэсэн зарчмын юман дээр тохироод хэлэлцэх эсэхийг нь ярьчихсан байгаа. Өнөөдөр бол зарчмын зөрүүтэй санал. Анхны хэлэлцүүлэг явагдах ёстой. Анхны хэлэлцүүлэг дээр гишүүд саналаа хэлээд олонхийн саналаар гишүүдийн хэлсэн санал дэмжигдэхгүй байна.

Нэгэнтээ бас цаг алдахгүйн үүдээс дахиад өөр өөрчлөлт орохгүйгээр гарахаар байвал анхны хэлэлцүүлгээр баталчих юмуу гэсэн санаагаа сая Энхболд гишүүн санал хэллээ. Одоо санал хураалт явагдахад анхны хэлэлцүүлгээр батлахад санал нэгтэй байх учраас хоёр гишүүн сая санал гар өргөсөнгүй ээ. Энхболд гишүүн саналаа хэлээдэх.

Н.Энхболд:-Раш гишүүний болгоомжилж байгаа зөв л дөө. Уг нь анх энэ байгууллага байгуулагдахдаа гадна байгаад, биеэ даасан судалгаа, шинжилгээний ажил явуулаад тэрнийгээ УИХ-ын гишүүдэд, УИХ-д авчирч өгдөг, танилцуулдаг, тэрнийг нь бид нар аваад тухайн тухайн үед бодлого шийдвэр гаргахдаа хэрэгжүүлдэг ийм л механизм байя гэж бодож хийсэн бүтэц байсан. Энэ чинь нэлээн хэдэн жил мөрдөгдөөд ирлээ, яг үнэндээ сая ингээд Их Хурлын удирдлагын зүгээс бүтэц, зохион байгуулалтын асуудал яриад аль нэгж нь яаж ажиллаж ирэв, анх байгуулагдсан зорилт, үр дүндээ хүрэв үү гээд ингээд ярихаар гадаа байгаа ийм судалгаа, шинжилгээний төв маань төдийлөн үр дүнтэй ажиллаж ирээгүй байна, нэлээн хэдэн жилийн ажил байдлаас харагдсан юм. Яахав Их Хурлаас захиалга өгдөг, тодорхой сэдвүүдээр. Тэрнийх нь дагуу юм хийдэг. Яг хэрэг дээрээ тэр нь тухайн тухайн үед УИХ-аар хэлэлцэж байгаа асуудлуудтай холбоогүй, ерөнхий юмнууд байдаг учраас илүү эрдэм шинжилгээний, тэгэхдээ их ерөнхий асуудлаарх судалгаа маягтай яг саяны Раш гишүүний тавьж байгаа шаардлага шиг их нарийн асуудал гараад ирэхэд тэр даруйд нь тэр чиглэлээр нь үүрэг аваад, түргэн шуурхай гаргаад ирдэг ийм юм их дутагдалтай явж ирсэн юм билээ.

Тийм учраас ярьж байгаад энийгээ ер нь бүтцийг нь Тамгын газрын бүтэц дотор оруулъя. Тэгээд энийг би Тамгын газрын бусад ажилтнуудаас арай тийм өөр онцлогтой ажиллана гэж бодож энэ бүтцийг дэмжсэн. Яагаад гэвэл Тамгын газрын Ерөнхий нарийн бичгийн дарга өдөр болгон дуудаж ирээд Тамгын газрын бусад ажилтнууд, жишээ нь, хурал зохион байгуулах албатай ч юмуу, адилтгаж үзээд ингээд харьцаад байх боломж бас байхгүй. Ийм асуудал ойрын үед ярих нь байна шүү гэдгийг нь Байнгын хороодын чиглэлээр, Их Хурлын удирдлагын зүгээс энэ нэгжийнхээ байгууллагад өгөөд яаралтай энэ асуудлаар судалгааны ажил хий. 

Томоохон асуудал жишээ нь, өнөөдөр эхлээд маргааш дуусчихгүйгээр том асуудлууд. Жишээлбэл, Сонгуулийн хуулийн тухай асуудал гэхэд энэ чиглэлээр энэ бол ийм хугацаанд хэлэлцэгдэх нь шиг байна, та нар судалгааны ажил хийж, дүгнэлт гарга, гишүүдэд гарын авлага, материал бэлдэж өг. Ийм юмнуудыг нь илүү түргэн шуурхай, тэгээд яг хэлэлцэж байгаа асуудалтайгаа уялдуулж хийх ийм боломжууд нь илүү байх юмаа гэж үзээд ингэж оруулж байгаа юм. Энэ бол хэлэлцэх эсэх дээр нэлээн сайн ярьчихсан. Хоёр бүлэг дээр аль аль талаас нь нэг их тийм зөрчилтэй болохгүй гэсэн зүйлүүд гараагүй, зүйтэй гэж үзээд дэмжчихсэн ийм асуудал болохоор одоо яриад ч гэсэн ер нь бараг л өөрчлөгдөхгүй болов уу даа. Тэгэхээр бидний хувьд цаг хугацаа алдах шиг л ийм асуудал гараад байна л даа. 

Эднийг бас харгалзаж үзээд Дондог дарга дахиад нэг санал хураалгаад үзвэл яадаг юм бол, болохгүй гэвэл тэгээд л анхны хэлэлцүүлгийг нь тусгайлан дахиад хийх эцсийн хэлэлцүүлгийн асуудал гарах байхаа гэж бодож байна.

Р.Раш:-Судалгааны ийм төв бусад газар бол институттэй байдаг юм байна лээ. Парламентад. Тэр бол за яахав манай онцлогоор гэх юмуу, Тамгын газрынхаа дотор байдаг юмаа гэж бодоход яаж ямархуу, өнөөдөр Тамгын газар маань ч гэсэн үндсэн чиг үүрэг нь УИХ-аас оруулж байгаа материал, гарч байгаа хууль энэ шийдвэрүүдийн процедурны талын голдуу тийм асуудлыг хариуцаад ингээд явж байгаа шүү дээ. Энийг нэлээн л утга агуулгыг нь гүнзгийрүүлэх тийм л зүйл гэж би ойлгож байгаа юм. Яг дотор нь шинээгд орчихоор зэрэг баахан улс амьтан авсан, хөрөнгө мөнгө зарсан. Тэгээд нөгөөх маань зүгээр л нэг тийм ийм л юм болоод явчих вий гэсэн ийм л болгоомжлол маягтай асуудал шүү дээ. Түрүүнд нь үндсэндээ ганцхан Чулуунбаатар л байсан шүү дээ. Миний ойлгож байгаагаар бол ганцхан хүнтэй л байсан. Тэрэн дээр нэг их сүйд болсон ч юм байгаагүй. Одоогийнх маань нэлээн жинтэй, бид нарын ард түмэнд гологдоод байгаа, амьдралд хэрэгжихгүй байгаа, гадаадын хуулийг голдуу хуулдаг энэ байдлаас зайлсхийх энэ хуулиудаа нэлээн бодитой, жинхэнэ бодитой тийм л хууль шийдвэрүүд гарч байх. Түүнд туслах ёстой гэсэн ухагдахуунаар ойлгох юм бол, би энэ дотор нь шингэж байгааг л жаахан тийм эргэлзээ төрөөд байна. Дахиад би ингэж хэлж байна.

Г.Баярсайхан:-УИХ-ын дэргэдэх бодлогын шинжилгээний төвийн тухай ярьж байх шиг байна л даа. УИХ гэдэг бол өөрөө түүх. Түүх гэдэг утгаараа архивт бүх гишүүдийн хэлсэн үг, тэр материал архивт ороод дарагдана гэж би ойлгохгүй байгаа. УИХ-ын гишүүдийн амнаас унаж байгаа үг болгоныг зайлшгүй судлах шаардлагатай гэж би хувьдаа үзэж байна л даа. Түрүүнд раш гишүүн хэлж байна л даа. Бусад улс гүрнүүдийн парламент хажуудаа зайлшгүй судалгаа, шинжилгээний байгууллагатай байдаг. Бид энэ дээр ингэж тусдаа нэгж маягаар ажиллаж байна гэж байна л даа. Судалгаа хийж байгаа юм чинь хэн нэгний захиалгаар, хэн нэгний нөлөөнд судалгаа хийхгүй шүү дээ. Тусдаа ажиллаж байгаа, бие даагаад ажиллаж байна гэдэг чинь зөв зүйтэй хэрэг гэж ойлгож байгаа.

Тэгэхээр өнгөрсөн түүхийг УИХ одоо явж байгаа үйл ажиллагааг зайлшгүй судалж байх шаардлагатай гэж үзэж байгаа юм. Аль болохоор тусдаа судлаад явж байвал сайн шүү дээ. Хэрвээ энэ үйл ажиллагааг нь сайжруулъя гэж байгаа бол Тамгын газар дотроо бүтэц зохион байгуулалтын өөрчлөлт хийгээд сайжруулж болдоггүй юмуу гэсэн санаа байна.

Д.Дондог:-Ингээд 3 гишүүн үг хэллээ. Энхболд гишүүн дахин санал хураалгаж өгөөч гэж байна. Дахиад санал хураая. Тэгээд санал нэгдвэл анхны хэлэлцүүлгээр батлаад, санал нэгдэхгүй бол дахин хэлэлцүүлэг явагдана гэж ойлгоорой. За ингээд сая Энхболд гишүүн дахин санал гаргасан. Анхны хэлэлцүүлгээр батлуулах горимын санал гарсан. Энэ саналыг дэмжиж байгаа гишүүд. Энэ бол босоо санал байгаа. Энэ саналыг дэмжиж байгаа гишүүд гараа өргөе. 10-аас 6. Тэгэхээр анхны хэлэлцүүлгээр батлах боломжгүй байна. 

Ингээд анхны хэлэлцүүлэг хийхийг нэгдсэн чуулганд оруулахыг дэмжсэн байна. Ингээд өнөөдрийн хуралдаан дууслаа. Та бүхэнд баярлалаа. Илтгэгч нь Ж.Батсуурь гишүүн.

Соронзон хальснаас хянаж буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

